
Borgarráð

Tillögur starfshóps um græn innkaup, græna, sjálfbæra og félagslega fjármögnun og 
önnur græn fjármál

Lagt er til að fjárfestinga- og áhættustýringasviði Reykjavíkurborgar í samstarfi við 
B-hlutafélög borgarinnar verið falið að fylgja eftir tillögum starfshóps um græn innkaup
þegar kemur að fyrirkomulagi, verkefnum og umbótum hvað varðar græn innkaup, græna
sjálfbæra og félagslega fjármögnun og skuldabréfaútgáfu og önnur græn fjármál
Reykjavíkurborgar og fyrirtækja í eigu borgarinnar sbr. greinargerð starfshópsins. Í því felst
að innleiða endurbætt ferli frá þörf til fjármögnunar með það að markmiði að tryggja grænni
innkaup og huga að fjármögnun grænna verkefna strax á undirbúningsstigi, að tryggja að
upplýsingakerfin haldi utan um þau verkefni sem falla undir græna skuldabréfaumgjörð til að
auðvelda gagnaöflun og gegnsæi, að skoða nánar hvort verkefni borgarinnar séu frekar til
þess fallin að falla undir samfélagslega skuldabréfaumgjörð heldur en græna
skuldabréfaumgjörð og að Reykjavíkurborg setji fram áherslur sem leiða til sjálfbærari
innkaupa í innkaupastefnu Reykjavíkurborgar sem yrði fylgt eftir með útfærðri
aðgerðaáætlun með mælanlegum markmiðum. Jafnframt að fjármálasvið Reykjavíkurborgar
standi að reglubundnum samráðsfundum um græn fjármál og innkaup með B-hlutafélögunum
þar sem farið verði yfir nýjungar á sviðinu, hvernig áfram megi vinna með útgáfu grænna
skuldabréfa, samfélagslegra skuldabréfa og annarrar sjálfbærrar skuldabréfaútgáfu. Tengt
samráðinu verði lagt mat á stöðuna í fjárfestingaráætlun borgarinnar og B-hlutafélaganna á
fundi þar sem allir aðilar koma að og deilt upplýsingum um mögulega sjálfbæra fjármögnun
eftir því sem aðstæður leyfa og tilefni er til.
Áfram verði unnið að því að móta hvernig Reykjavíkurborg geti verið í fremstu röð við græn
fjármál og græn innkaup og leitað fyrirmynda frá fremstu borgum í Evrópu.

Greinargerð:
Eftir að Græna planið var samþykkt í borgarstjórn í desember 2020 var komið á fót fjórum 
starfshópum sem myndaðir voru með fulltrúum frá ólíkum sviðum Reykjavíkurborgar en 
einnig fulltrúum B- hlutafyrirtækja sem borgin á hlut í. Þannig voru virkjaðir saman kraftar 
og þekking víða úr borgarkerfinu með það fyrir augum að takast á við áskoranir næsta 
áratugar, m.a. um græn innkaup, græna, sjálfbæra og félagslega fjármögnun og önnur græn 
fjármál.  Hlutverk starfshópsins var að gera tillögur að fyrirkomulagi, verkefnum og 
umbótum hvað varðar græn innkaup, græna sjálfbæra og félagslega fjármögnun og önnur 
græn fjármál Reykjavíkurborgar og fyrirtækja í eigu borgarinnar, meðal annars til að 
fjármagna Græna planið. Einnig var meðal verkefna kortlagning á árangri af grænni og 
samfélagslegri skuldabréfaútgáfu og tillögur til úrbóta á núverandi fyrirkomulagi. 
Mismunandi skilgreiningar og skilningur á grænu eiga það til að valda ruglingi í umræðunni. 
Stundum er hægt að notast við víða skilgreiningu á grænu, eins og í Græna planinu  og 
grænum innkaupum, en annars staðar er skilgreiningin þrengri, eins og í Grænni 



skuldabréfaumgjörð Reykjavíkur. Í umræðunni er töluverð skörun á hugtakanotkun á orðinu 
grænt eftir því í hvaða samhengi það er notað. Sem dæmi um skörun í umhverfi 
Reykjavíkurborgar má nefna að það er töluvert breytt bil hvað telst grænt í skilningi Græna 
plansins og hvað telst grænt  samkvæmt Grænni skuldabréfaumgjörð Reykjavíkurborgar. 
Lögð er áhersla á fjárfestingu í menntun,  menningu og lýðheilsu í Græna planinu en slík 
fjárfesting fellur ekki með beinum hætti undir græna umgjörð skuldabréfa nema fjárfestingar 
til málaflokkanna séu undirbúnar frá grunni með græna fjármögnun í huga. Að sama skapi 
eru umtalsverð tækifæri innan málaflokkanna á sviði grænna eða sjálfbærra innkaupa, en 
nánari skilgreiningu á því má finna í kaflanum græn innkaup. Umræða um græna umgjörð 
skuldabréfa Reykjavíkur er að finna í kaflanum um græn fjármál.

Starfshópurinn lagði til nokkrar tillögur til úrbóta í grænu verklagi Reykjavíkurborgar:
TÍMABÆR ENDURNÝJUN VERKFERLA
Starfshópurinn leggur til að endurbætt ferli frá þörf til fjármögnunar verði innleitt með það að 
markmiði að tryggja grænni innkaup og huga að fjármögnun grænna verkefna strax á 
undirbúningsstigi. 
NÝTING UPPLÝSINGAKERFA
Mikilvægt er að tryggja að upplýsingakerfin haldi utan um þau verkefni sem falla undir 
græna skuldabréfaumgjörð til að auðvelda gagnaöflun og gegnsæi.  
SAMFÉLAGSLEG UMGJÖRÐ UM FJÁRMÖGNUN
Þá telur starfshópur tilefni til þess að skoða hvort verkefni borgarinnar séu frekar til þess 
fallin að falla undir samfélagslega skuldabréfaumgjörð heldur en græna skuldabréfaumgjörð. 
Hlutverk borgarinnar spannar vítt svið og fellur jafnvel frekar undir samfélagslega 
skuldabréfaumgjörð fremur en græna.
INNKAUPASTEFNA  TIL GRÆNKUNNAR 
Innkaupareglur borgarinnar taka mið af lögum um opinber innkaup, starfshópurinn leggur til 
að Reykjavíkurborg setji fram áherslur sem leiða til sjálfbærari innkaupa í innkaupastefnu 
Reykjavíkurborgar sem yrði fylgt eftir með útfærðri aðgerðaáætlun með mælanlegum 
markmiðum.

Dagur B. Eggertsson

Hjálagt:
Skýrsla starfshóps um græn innkaup, græna, sjálfbæra og félagslega fjármögnun og önnur græn fjármál - júní 
2021.

1. HLUTVERK STARFSHÓPS 

Þann 2. júní 2020 samþykkti borgarstjórn að vinna langtímaáætlun um fjármál og fjárfestingu 
Reykjavíkurborgar, Græna planið, byggt á sjálfbærni og skýrri framtíðarsýn um kolefnishlutlaust 
borgarsamfélag í samræmi við loftslagsstefnu Reykjavíkurborgar. Græna planið, sóknaráætlun 
Reykjavíkurborgar, var lagt fram haustið 2020 og lýsir áformum borgarinnar í rekstri og fjárfestingum næstu 10 
árin með áherslu á græna framtíð og þrjár víddir sjálfbærni; efnahagslega, umhverfislega og samfélagslega. 

Á meðal aðgerða Græna plansins árið 2021 er skipan starfshóps um græn innkaup, græna, sjálfbæra og 
félagslega fjármögnun og önnur græn fjármál.  

Starfshópurinn var skipaður með erindisbréfi borgarstjóra dags. 8. mars 2021. Starfshópinn skipa: Halldóra 
Káradóttir sviðsstjóri fjármála- og áhættustýringarsviðs (formaður), Ingvar Stefánsson og Eiríkur Hjálmarsson 
(Orkuveita Reykjavíkur), Sverrir Jónsson (SORPA bs.), Elísa Kristmannsdóttir (Strætó bs.), Ólafur Ólafsson 
(Faxaflóahafnir sf.) og Kristinn Karel Jóhannsson (Félagsbústaðir hf.). Helga Benediktsdóttir og Jóhanna Eirný 
Hilmarsdóttir (Reykjavík) starfa með hópnum. Með hópnum störfuðu jafnframt Bjarki Rafn Eiríksson, Margrét 
Lilja Gunnarsdóttir, Karl Einarsson (Reykjavík) og Brynja Kolbrún Pétursdóttur (OR).  

Hlutverk starfshópsins er að „gera tillögur að fyrirkomulagi, verkefnum og umbótum hvað varðar græn innkaup, 
græna sjálfbæra og félagslega fjármögnun og önnur græn fjármál Reykjavíkurborgar og fyrirtækja í eigu 
borgarinnar, meðal annars til að fjármagna Græna planið“. Einnig er meðal verkefna kortlagning á árangri af 
grænni og samfélagslegri skuldabréfaútgáfu og tillögur til úrbóta á núverandi fyrirkomulagi.  

Í skýrslunni er gerð grein fyrir grænum innkaupum og þeim kröfum sem gerðar eru til slíkra innkaupa. Farið er 
yfir gildi laga og stefnumörkunar og dregin fram dæmi um áherslur sem borgir og fyrirtæki hafa sett sér með 
hliðsjón af auknum kröfum um umhverfis- og samfélagslega ábyrgð. Græn fjármál og umgjörð þeirra er rýnd í 
skýrslunni og velt upp ávinningi grænnar fjármögnunar. Þá hefur ferli framkvæmda verið kortlagt og rýnt með 
hliðsjón af grænni fjármögnun og skoðað hvað má betur fara. Ferlið hefur fengið heitið “Frá þörf til 
fjármögnunar” og að rýningunni komu allir hlutaðeigandi aðilar sem að ferlinu koma þegar unnið er með stærri 
fjárfestingar hjá A-hluta Reykjavíkurborgar. Tekið er fram að ferli B-hluta fyrirtækjanna lýtur í raun sömu 
lögmálum. Að lokum er farið yfir þau tækifæri sem til staðar eru hjá B-hluta fyrirtækjum borgarinnar þegar 
kemur að grænum áherslum og grænni fjármögnun ásamt tillögum starfshópsins um áherslur og brýn verkefni 
framundan.  

Vegna aðstæðna í þjóðfélaginu og takmarkana vegna kórónufaraldursins hittist hópurinn allur eingöngu á 
rafrænum fjarfundum. Fyrsti fundur starfshópsins var 16. mars en í allt voru fjarfundirnir átta talsins. 

 

2. REYKJAVÍKURBORG - Á GRÆNU LJÓSI 

Reykjavík samþykkti í febrúar 2021 metnaðarfulla loftlagsáætlun en í henni kemur fram að stefnt er að 
kolefnishlutleysi Reykjavíkur árið 2040. Reykjavík skipar sér þar í flokk með mörgum metnaðarfyllstu borgum 
veraldar þegar kemur að markmiðssetningu um takmörkun á útblæstri gróðurhúsalofttegunda. Reykjavík 
stendur öðrum borgum framar vegna þess að nú þegar er rafmagnsframleiðsla Orkuveitu Reykjavíkur 
umhverfisvæn og jarðhiti er notaður til húshitunar. Það skilur hins vegar eftir umhverfisvænar samgöngur sem 
Reykjavík þarf að einbeita sér að. Þétting byggðar og umhverfisvænir samgönguhættir spila lykilhlutverk í þeirri 
þróun á næstu árum.  

Reykjavíkurborg er eins og önnur sveitarfélög skuldbundin samkvæmt lögum til að setja sér loftlagsstefnu og 
markmið um samdrátt í losun gróðurhúsalofttegunda. Með grænu bókhaldi heldur Reykjavíkurborg utan um 
árangur af aðgerðum. Sama á við um Orkuveitu Reykjavíkur, Strætó og Sorpu sem birta öll grænt bókhald 
reglubundið.  Grænt bókhald Reykjavíkurborgar hefur verið birt síðan árið 2015 en það ár gerðist borgin aðili að 
Festu – miðstöð um samfélagsábyrgð og sjálfbærni.  

Í Loftlagsáætlun Reykjavíkur er að finna meginstefnu borgarinnar í umhverfismálum. Hún er með þeim hætti 
það leiðarljós sem tekið skal mið af vegna uppbyggingar og framkvæmda hjá borginni.  

Fjárfestar gera í auknum mæli kröfur um umhverfisvænar fjárfestingar og fjármögnun sem grundvallast á 
grænum og félagslegum gildum eru líklegar til að fá aukið brautargengi. Á þeim grunni hafa fjármálamarkaðir 
tekið umtalsverðum breytingum sl. ár og algengara að fjárfestar gerir skýrar kröfur til verkefna sem þurfa að 
uppfylla skilgreind og mælanleg skilyrði bæði umhverfis- og samfélagslega. 

Mismunandi skilgreiningar og skilningur á grænu eiga það til að valda ruglingi í umræðunni. Stundum er hægt 
að notast við víða skilgreiningu á grænu, eins og í Græna planinu og grænum innkaupum, en annars staðar er 
skilgreiningin þrengri, eins og í Grænni skuldabréfaumgjörð Reykjavíkur. Í umræðunni er töluverð skörun á 
hugtakanotkun á orðinu grænt eftir því í hvaða samhengi það er notað. Sem dæmi um skörun í umhverfi 
Reykjavíkurborgar má nefna að það er töluvert breytt bil hvað telst grænt í skilningi Græna plansins og hvað 
telst grænt  samkvæmt Grænni skuldabréfaumgjörð Reykjavíkurborgar. Lögð er áhersla á fjárfestingu í 
menntun,  menningu og lýðheilsu í Græna planinu en slík fjárfesting fellur ekki með beinum hætti undir græna 
umgjörð skuldabréfa nema fjárfestingar til málaflokkanna séu undirbúnar frá grunni með græna fjármögnun í 
huga. Að sama skapi eru umtalsverð tækifæri innan málaflokkanna á sviði grænna eða sjálfbærra innkaupa, en 
nánari skilgreiningu á því má finna í kaflanum græn innkaup. Umræða um græna umgjörð skuldabréfa 
Reykjavíkur er að finna í kaflanum um græn fjármál. 

3. GRÆN INNKAUP  

Frá árinu 2003 hefur Evrópusambandið hvatt þjóðir sem undir sambandið heyra til þess að setja sér stefnu í 
Grænum opinberum innkaupum (e. Green Public Procurement GPP) enda er talið að opinber innkaup séu um 19-
21% af vergri landsframleiðslu í þessum löndum. Í mars á þessu ári 2021 höfðu 22 lönd innan Evrópusambandsins 
sett fram stefnu varðandi græn opinber innkaup á landsvísu en 5 lönd hafa ekki enn sett fram stefnu. Þau lönd 
sem tilheyra EES eru ekki talin með í þessum upplýsingum.   

Græn opinber innkaup (GPP) eru skilgreind  sem „ferli þar sem opinberir aðilar leitast við að afla sér vara, 
þjónustu og vinna með minni umhverfisáhrif allan líftímann samanborið við vörur, þjónustu og verk með sömu 
virkni og ella væru keypt.“ 

Græn innkaup snúast einnig um að hafa áhrif á markaðinn. Með því að kynna og nota grænar áherslur og kröfur 
geta yfirvöld veitt iðnaðinum raunverulega hvata til að þróa græna tækni og vörur. Stundum ráða opinberir 
kaupendur umtalsverðum hluta af markaðnum (t.d. í almenningssamgöngum, framkvæmdum, 
heilbrigðisþjónustu og menntun) og því hafa ákvarðanir þeirra töluverð áhrif. 

3.1.  GRÆNAR KRÖFUR Í ÚTBOÐUM 

Umhverfiskröfur í almennum útboðum ráðast af stefnumörkun og pólitískum áherslum hverju sinni. Hjá 
Reykjavíkurborg ber hvert svið ábyrgð á sínum innkaupum sem og undirbúningi og eftirfylgni. 
Innkaupaskrifstofa ber ábyrgð á gerð rammasamninga og gætir þess að samþykkt umhverfisskilyrði séu hluti af 
útboðsgögnum hverju sinni. 

Umhverfisskilyrði skiptast í grunnviðmið og ítarviðmið. Við gerð útboðsgagna er hægt að nýta annað hvort 
grunn- eða ítarviðmiðin:  

Grunnviðmið; með þeim er lögð áhersla á mikilvægustu umhverfisáhrif vörunnar eða þjónustunnar. 
Viðmiðin eru þannig útfærð að tiltölulega auðvelt er að sannreyna að þau séu uppfyllt. Í flestum tilfellum 
ætti að vera auðvelt að finna vöru/-r á markaði sem uppfylla slík skilyrði.  

Ítarviðmið; gera meiri kröfur til vörunnar eða þjónustunnar um að hún sé sú besta á markaðnum. Til að 
sannreyna að ítarviðmiðin séu uppfyllt getur þurft meiri þekkingu á vistvænum innkaupum.  

3.2.  LÖG, REGLUR OG STEFNUR Í OPINBERUM INNKAUPUM 

Í opinberum innkaupum þarf að fara eftir lögum um opinber innkaup nr. 120/2016 þegar fjárhæðir verks, vöru 
eða þjónustu hefur náð ákveðinni viðmiðunarfjárhæð. Ef vara, verk, eða þjónusta nær ekki tilskildum 

viðmiðunarfjárhæðum geta eftir atvikum gilt lög um framkvæmd útboða nr. 65/1993 og svo innkaupareglur 
Reykjavíkurborgar og/eða fyrirtækja í samstæðu hennar. Reykjavíkurborg og fyrirtæki hennar hafa einnig sett 
fram stefnur og tekið aðrar stefnumótandi ákvarðanir sem ber að hafa í huga við öll innkaup.  

Helstu breytingar í lögum um opinber innkaup nr. 120/2016 sem tóku gildi 29. október 2016 felast í einföldun á 
reglum, auknum sveigjanleika í framkvæmd innkaupa og skilvirkari innkaupum. Lögin eiga einnig að tryggja 
gagnsæi, jafnt aðgengi og aukna samkeppni. Sú breyting hefur einnig orðið á að opinberum aðilum er heimilt í 
ríkari mæli að taka tillit til umhverfisverndar, félagslegra markmiða, gæða og nýsköpunar við innkaup. Vistvæn 
innkaup fá þannig aukið vægi með nýju lögunum og veittar eru auknar heimildir til að velja hagkvæmasta 
tilboðið á grundvelli vistferilskostnaðar, sem jafnframt er skilgreindur í lögunum. Áfram verður þó heimilt að 
hafa verð sem einu valforsenduna.  

Hugtakið „vistferilskostnaður“ er nýtt í lögunum, en það á að hvetja opinbera aðila til að taka með í reikninginn 
allan þann kostnað sem hlýst af ákvörðun þeirra sem tengist innkaupum. Í því felst innri kostnaður og kostnaður 
vegna umhverfisáhrifa sem tengist vöru, þjónustu eða verkframkvæmd allan líftíma hennar eða á vistferli 
hennar. Kaupendur geta þannig tekið með í reikninginn valforsendur sem tengjast framleiðsluferli vöru, 
þjónustu eða verks. Einnig er heimilt að horfa sérstaklega til félagslegra sjónarmiða við val á tilboði í vissum 
tilvikum. Að auki mega kaupendur gera kröfur um sérstök merki til vottunar á að vara, verk eða þjónusta taki 
sérstakt tillit til umhverfis eða félagslegra markmiða svo lengi sem valforsendur og eiginleikar merkisins tengjast 
framkvæmd samningsins og sambærileg merki eru samþykkt.  

Að lokum má nefna nýtt innkaupaferli, „nýsköpunarinnkaup“, sem heimilar kaupanda að hafa samvinnu við 
fyrirtæki, sem valið er, til að þróa vöru, verk eða þjónustu sem ekki er til á markaðnum. 

Reykjavíkurborg hefur skilgreint í innkaupareglum borgarinnar m.a. að skv. 1. mgr. 11. gr. „Kaupandi skal 
framkvæma innkaup á eins ábyrgan og umhverfisvænan hátt og unnt er hverju sinni. Meta skal möguleika þess 
að framkvæma fyrirhuguð innkaup í samræmi við gildandi stefnur Reykjavíkurborgar, eins og umhverfis- og 
auðlindastefnu Reykjavíkurborgar, mannréttindastefnu Reykjavíkurborgar og aðrar stefnur einstakra sviða og 
skrifstofa Reykjavíkurborgar“. Með þessu er stefnum Reykjavíkurborgar þannig gert hátt undir höfði og ber 
kaupendum borgarinnar að fara eftir þeim við innkaup. Þessi framsetning auðveldar breytingar er varða 
pólitískar áherslur hverju sinni. Hvert svið ber ábyrgð á sínum innkaupum og því mikilvægt að öll svið kynni sér 
stefnur borgarinnar vel og fái fræðslu um það sem hægt er að gera til að gera innkaupin á eins umhverfisvænan 
hátt og mögulegt er hverju sinni.  

B-hluta fyrirtækin flest hafa sett sér sínar eigin innkaupareglur og hafa innkaupareglur Reykjavíkurborgar verið 
notaðar til hliðsjónar. Innkaupaskrifstofa Reykjavíkurborgar veitir B-hluta fyrirtækjum ráðgjöf í innkaupum óski 
þau eftir því. 

3.3.  NÁGRANNALÖNDIN 

Áherslur á Norðurlöndum taka mið af umhverfinu á hverjum stað og þeim áherslum sem stjórnvöld vilja ná fram. 
Norðurlöndin fara sömu leið og Reykjavíkurborg og nota stefnur til að skerpa áherslur í innkaupum, en eru ekki 
að skilgreina sérstakar umhverfiskröfur í innkaupareglum eða lögum um innkaup. Mörg áhugaverð dæmi er að 
finna um grænar og samfélagslegar áherslur hjá nágrannaþjóðum okkar.  

Finnar leggja mikla áherslu á sjálfbærni og nýsköpun í opinberum innkaupum. Í Helsinki er stefnan að minnka 
kolefnislosun almenningsvagna um 90% árið 2025 borið saman við árið 2010. Fyrstu rafmagnsvagnarnir komu á 
göturnar árið 2017 en Helsinki keypti sjálf vagnana þar sem ekki þótti sanngjarnt að rekstraraðilar tækju alla 
áhættu á þeim tíma. 

Hansel er innkaupastofnun ríkisins í Finnlandi og hefur Hansel tekið að sér að koma inn í samninga um tölvur og 
annan vélbúnað, umhverfiskröfum sem snúa að raforkunotkun, hættulegum efnum og umbúðum. Eins er lögð 
áhersla á að þeir aðilar sem fá samninga skrifi undir siðareglur og að þeir muni fylgja þeim eftir og einnig að 
þeirra birgjar fylgi þeim reglum. 

Í borginni Vantaa var boðin út byggingaframkvæmd sem var heimili fyrir fyrrverandi vímuefnaneytendur. Krafa 
var sett í útboðsgögnin að sá aðili sem fengi samninginn væri með að minnsta kosti einn starfsmann af 
atvinnuleysisskrá eða lærling. Þetta á að tryggja að samningsaðilinn taki þátt í samfélagslegri ábyrgð. 

Innkaupastefna Osló snýr að samfélagslegri ábyrgð, og undirmarkmið stefnunnar er að „innkaup 
sveitarfélagsins í Osló skulu efla Osló samfélagslega og gera borgina að sanngjarnara samfélagi“. 

Sveitarfélagið leggur áherslu á baráttu gegn hvers konar misnotkun á vinnuafli og hefur gripið til aðgerða til að 
koma í veg fyrir það. 

Barátta gegn félagslegum undirboðum er ein af helstu áherslum innkaupastefnu Oslóar. Þau vilja tryggja 
sanngjarna samkeppni og koma í veg fyrir brot á mannréttindum. Þær kröfur sem settar eru fram í öllum 
framkvæmda útboðum eru unnar með atvinnulífinu þar í landi. 

• Hámark einn undirverktaki í lóðréttri línu 
• Lágmark 10% iðnnemar 
• Fastráðning 
• Lágmark 50% iðnaðarmenn 
• Gæðastjórnunarkerfi til að koma í veg fyrir brot á mannréttindum 

Ein af kröfunum sem settar eru fram er að viðkomandi samningshafi skili inn lista yfir alla þá sem koma til með 
að vinna á svæðinu. Upphaflega var um að ræða handskrifaðan lista sem þurfi að uppfæra reglulega. Fljótlega 
var ljós þörfin fyrir stafræna skráningu, bauð Osló markaðnum í viðræður til að finna lausn á þessari þörf. 
Nýsköpunarverkefni sem var samstarf milli ríkis, sveitarfélaga og markaðarins kom með lausn sem nú er notuð. 

Borgarráð Oslóar samþykkti jarðefnaeldsneytislaus byggingarsvæði sem lágmarksviðmið í öllum opinberum 
innkaupum þess og voru þær reglur voru settar árið 2017, en vinnuvélar standa fyrir yfir 21% af losun frá 
umferðinni í Osló. Eru nú 27 af alls 38 byggingum sem nú eru í byggingu fyrir Óslóarborg, byggðar án þess að 
nota jarðefnaeldsneyti. 

Í Danmörk er mikil áhersla lögð á græn innkaup og ákveðnir vöruflokkar skulu keyptir með umhverfismerki, 
hreinlætispappír, ræstingavörur, pappír og hreinlætisvörur eins og handsápa. Gert er ráð fyrir að bílafloti 
Kaupmannahafnar verði kolefnislaus eftir árið 2030. Eins eru þeir með í smíðum reglur vegna húsbygginga. 

Dæmi úr samstæðu Reykjavíkurborgar er að við rýni stjórnar OR á innkaupastefnu fyrirtækisins, í mars 2020, var 
skerpt á sjálfbærnimarkmiðum stefnunnar. Í samræmi við það voru undirbúnar Siðareglur birgja OR1, byggðar á 
innkaupastefnunni og tíu grundvallarreglum Global Compact, sem OR á aðild að. Kröfur sem eru að lágmarki 
samsvarandi þeim sem eru í Siðareglum birgja OR er að finna í skilmálum allra útboða á vegum OR. Þannig eru 
sjálfbærnikvaðir nú þegar á um 40% allra innkaupa samstæðunnar. Á bak við þau innkaup eru hinsvegar einungis 
12% birgjanna. Markmið OR með útgáfu Siðareglna birgja OR er að þær sjálfbærnikröfur sem gerðar eru í 
útboðum nái einnig til smærri birgja. 

Veitur, dótturfélag OR, kynntu í apríl og júní 2021 tvennskonar sjálfbærniumbætur í útboðum verklegra 
framkvæmda. Annars vegar er það aukin áhersla á umhverfismál þar sem frammistaða bjóðenda hvað varðar 
tilgreinda umhverfisþætti getur vegið allt að 20% í mati tilboða.2 Hinsvegar hafa Veitur gert samkomulag við 
Samtök iðnaðarins og Skólameistarafélag Íslands  um að útfæra hvernig umbuna megi verktökum í útboðum 
Veitna fyrir að vera með iðnnema á námssamningi. Um er að ræða tímamót í iðnnámi á Íslandi þar sem þetta er 
í fyrsta skipti sem verkkaupi mun umbuna fyrir það að verktakar hafi iðnnema í vinnu.3 

                                                                        
1 Drög að reglunum eru hér: https://arsskyrsla2020.or.is/documents/562/Si%C3%B0areglur_birgja_OR.pdf  
2  Nánar um auknar auknar umhverfiskröfur hér: https://www.veitur.is/frett/veitur-meta-laegra-kolefnisspor-
verktaka-i-utbodum 
3 Nánar um samstarf Veitna, SI og Skólameistarafélagsins hér: https://www.veitur.is/frett/umbunad-fyrir-ad-
vera-med-idnnema-a-namssamningi 

https://arsskyrsla2020.or.is/documents/562/Si%C3%B0areglur_birgja_OR.pdf
https://www.veitur.is/frett/veitur-meta-laegra-kolefnisspor-verktaka-i-utbodum
https://www.veitur.is/frett/veitur-meta-laegra-kolefnisspor-verktaka-i-utbodum

4. GRÆN FJÁRMÁL 

Fjármálamarkaðir hafa brugðist við þeim áskorunum sem felast í því að ná árangri í umhverfismálum og 
félagslegum þáttum með því að kynna til sögunnar nýjar fjármálaafurðir sem eiga að hvetja til fjárfestinga og 
fjármögnunar á verkefnum sem skila árangri. Hluti af þessum nýju fjármálaafurðum eru græn, samfélagsleg og 
sjálfbær skuldabréf.  

Þegar Reykjavíkurborg gaf út í fyrsta skipti græn skuldabréf fyrir tæpum þremur árum var engin græn 
skuldabréfaútgáfa hér á landi í íslenskum krónum. Landsvirkjun hafði áður gefið út græn skuldabréf á 
Bandaríkjamarkaði. Nú eru íslenskir útgefendur orðnir átta talsins og stöðugur vöxtur í útgáfum.  Með grænum, 
félagslegum og samfélagslegum skuldabréfum er verið að tengja saman fjármögnun tiltekinna verkefna og 
stefnur í umhverfis- og samfélagsmálum með skýrari hætti en áður hefur þekkst. Það er talsverð nýlunda í 
tengslum við útgáfu skuldabréfanna sem felst í alþjóðlegum viðmiðum,  umgjörð um útgáfuna, skýrslugjöf og 
eftirlit. Fjárfestar hafa margir hverjir sett sér fjárfestingarstefnur sem taka til sjálfbærnimála og græn, félagsleg 
og samfélagsleg skuldabréf henta vel sem slík fjárfesting. Skýrslur um samfélagslega ábyrgð hafa verið að ryðja 
sér til rúms á undanförnum árum þar sem dregið er saman á heildstæðan hátt yfirlit um umhverfismál, 
samfélagsmál og stjórnarhætti (UFS) viðkomandi félags. 

Reykjavíkurborg gaf út fyrstu grænu skuldabréfin, RVKG 48 1, í íslenskum krónum í árslok 2018. Í mars 2019 var 
flokkurinn stækkaður og er hann nú um 6,9 milljarðar að nafnvirði. Í desember 2020 gaf Reykjavíkurborg svo út 
nýjan óverðtryggðan grænan skuldabréfaflokk, RVKNG 40 1, og seldi fyrir tæpa 4 milljarða í honum. Græn 
fjármögnun borgarinnar nemur því um 11 milljörðum í júní 2021.  

Fyrsta útboð á grænum skuldabréfum OR var í febrúar 2019 og var þátttaka mjög góð. Gefin voru út bréf að 
andvirði um 3,5 milljarða í verðtryggðum flokki til ársins 2055. Í ágúst sama ár var stofnaður nýr verðtryggður 
flokkur til ársins 2034 og voru gefin út skuldabréf að andvirði um 3 milljarða í þeim flokki 2019. Mikil útgáfa 
grænna skuldabréfa OR var á árinu 2020 og eru nú flokkarnir orðnir fjórir talsins, tveir verðtryggðir og tveir 
óverðtryggðir. Heildarútgáfa grænna skuldabréfa OR nemur nú um 40 milljörðum króna á árunum 2019 – 2021 
og hefur verið  helsta fjármögnunarleið OR á tímabilinu. Einnig hefur OR fjármagnað sig með lántökum frá 
Nordic Investment Bank (NIB) sem er einnig græn fjármögnun. 

Tilgangur útgáfunnar er að fjármagna þau fjölmörgu grænu verkefni sem eru á döfinni hjá OR og 
dótturfyrirtækjunum Veitum og Orku náttúrunnar. Þar má nefna;   

• orkuvinnslu úr endurnýjanlegum orkugjöfum, svo sem raforkuvinnslu og stækkun hitaveitna,  
• vatnsvernd og eflingu fráveitna,  
• snjallvæðingu veitukerfa og  
• metnaðarfull kolefnisbindingarverkefni. 

Félagsbústaðir gáfu út félagsleg skuldabréf í mars 2019 og eru það fyrstu og einu skuldbréf þeirrar gerðar á 
Íslandi. Fyrsta útboðið fór fram í nóvember 2019, um er að ræða verðtryggt skuldabréf með lokagjalddaga árið 
2066. Fjögur útboð hafa farið fram í þessum flokki og er stærð hans 13,6 milljarðar og hafa Félagsbústaðir ekki 
fjármagnað sig með öðrum hætti frá þeim tíma. Tilgangur útgáfunnar er að fjármagna kaup á félagslegum 
leiguíbúðum. 

Þessar útgáfur fylgja hefðbundnu ferli sem þarf að vera til staðar í útgáfum sem þessum. Við útgáfu grænna og 
félagslegra skuldabréfa þarf að liggja fyrir sk. græn umgjörð “green bond framework” sem stjórn útgefanda 
þarf að samþykkja. Umgjörðin er stefnumarkandi eða tekur mið af stefnumörkun á sviði umhverfis- og 
loftslagsmála. Sama á við um félagslega skuldabréfaútgáfu, sambærileg umgjörð þarf að liggja fyrir. 

Græn umgjörð Reykjavíkurborgar og Orkuveitunnar fylgir svokölluðum „green bond principles,“ viðmiðum og 
umgjörð Félagsbústaða byggir á “social bond priciples”. Þessi viðmið eru gefin út af ICMA, Alþjóðasamtökum 
aðila á verðbréfamarkaði og byggir á fjórum stoðum;  

• skilgreiningu grænna/samfélagslegra verkefnaflokka,  
• valferli grænna/samfélagslegra verkefna,  

• meðferð fjármuna og   
• skýrslugjöf til fjárfesta. 

Cicero (Center for International Climate Research) veitti Reykjavíkurborg og OR óháð álit á umgjörðinni og gaf 
þeim hæstu einkunnir; „dark green“ fyrir jákvæð umhverfisáhrif verkefnanna og „excellent“ fyrir umgjörð 
skuldabréfanna hjá fyrirtækinu. Sustainalytics sá um sambærilegt álit á umgjörðinni í tilfelli Félagsbústaða.  

Árlega þurfa útgefendur síðan að leggja fram sk. áhrifaskýrslur með ársreikningi, “green impact report”, til að 
meta áhrif verkefna sem fjármögnuð eru með grænum skuldabréfum. Circular/KPMG hafa komið að þessum 
útgáfum sem ráðgjafar og aðstoðað með samantekt á áhrifaskýrslum. Það er mikilvægt að fá utanaðkomandi 
aðila til að meta árangur verkefna. 

Endurskoðendur hafa svo í tengslum við gerð ársreiknings staðfest ráðstöfun fjármuna til grænna verkefna. 

Valnefndir starfa hjá útgefendum sem sjá um að velja verkefni með hliðsjón af grænni umgjörð skuldabréfanna 
og gera tillögur um fjármögnun þeirra til borgarráðs eða stjórna fyrirtækjanna. 

4.1.  ÁVINNINGUR AF GRÆNNI OG SAMFÉLAGSLEGRI FJÁRMÖGNUN 

Ávinningur af fjármögnun á grundvelli grænnar og/eða samfélagslegrar umgjarðar verður ekki einvörðungu 
mældur fjárhagslega á grundvelli lægri ávöxtunarkröfu. Horfa verður til fleiri þátta, t.d. eftirspurnar í útboðum 
og dreifingu fjárfesta sem taka þátt. Fjárfestar horfa í auknum mæli til þess að fjármagna rekstur og verkefni 
sem hafa jákvæð áhrif í för með sér umhverfis- og samfélagslega . Með öðrum orðum kann krafa fjárfesta ekki 
eingöngu að vera til ávöxtunar og áhættu heldur einnig til nýtingar fjármagns og samfélagslegs ávinnings. 
Skilmálar fjármögnunar eru jafnan breytilegir sem kann að gera samanburð milli útgáfa erfiðari. Sem dæmi kann 
veðandlag fjármögnunar að vera breytilegt og aðrar ytri aðstæður hafa svo að sjálfsögðu áhrif á græna og 
samfélagslega fjármögnun.  

Orkuveita Reykjavíkur (OR) hefur átt samstarf með Fossum mörkuðum varðandi útgáfur og skuldabréfaútboð. 
Þátttaka hefur verið mjög góð í öllum útboðum og álag á bréfum OR hefur farið lækkandi. Einnig hefur 
fjárfestahópurinn orðinn fjölbreyttari með útgáfu grænna skuldabréfa.  

Orkuveitan hefur ekki gefið út samsvarandi græn skuldabréf og hefðbundin samtímis, það er því ekki hægt að 
fullyrða að græna skuldabréfaútgáfan hafi reynst hagstæðari en hefðbundin útgáfa. Það eru þó sterkar 
vísbendingar um jákvæð áhrif. Eftirspurnin er meiri en var við útgáfu hefðbundinna skuldabréfa OR hér á landi, 
kaupendahópurinn er breiðari og vísbendingar um hagstæðari kjör. 

Þegar Reykjavíkurborg var með fyrsta útboðið á grænum skuldabréfum var það í samtarfi við Fossa markaði og 
var þátttaka góð og nýir fjárfestar komu að fjármögnun. Eftirspurn og kjör voru mjög ásættanleg í útboðinu.  
Borgin hefur hins vegar þurft samhliða grænni útgáfu að gefa út hefðbundin skuldabréf svo þau hafa ekki komið 
í staðin fyrir hefðbundna útgáfu. Fjárfestingar borgarinnar eru með þeim hætti að þær falla ekki allar undir 
græna umgjörð og er það áskorun til framtíðar að samtvinna umgjörð og fjárfestingar í auknu mæli. 

Undanfarin ár hafa Félagsbústaðir fjármagnað fjárfestingar í gegnum Lánasjóð sveitarfélaga (LSS) og með 
útgáfu skuldabréfa á markaði. Fjármögnun í gegnum LSS er með veði í útsvarstekjum Reykjavíkur sem eiganda 
Félagsbústaða. Lánskjör LSS til Félagsbústaða og annarra lántakenda taka mið af kjörum LSS á markaði auk 
fasts álags (0,15%). Það er því erfiðara að lesa í viðhorf fjárfesta þegar fjármögnunin er í gegnum LSS. 
Fjármögnun Félagsbústaða með eigin útgáfu er hins vegar með beinni ábyrgð borgarsjóðs. 

Félagsbústaðir hafa frá lokum árs 2019 fjármagnað fjárfestingar með útgáfu skuldabréfa FB100366 SB með 
gjalddaga 2066 en þetta skuldabréf er gefið út innan félagslegrar umgjarðar FB. 

Orkuveita Reykjavíkur fjármagnar sig nær eingöngu með grænum skuldabréfum. Félagsbústaðir fjármagna sig 
jafnframt nær eingöngu með samfélagslegum skuldabréfum. Þetta þýðir þó ekki að fyrirtækin séu eingöngu 
með grænar fjárfestingar en að það miklu leyti að fjármögnunin getur að langmestu leyti verið græn eða 
samfélagsleg. Einsleitur rekstur bæði Orkuveitunnar og Félagsbústaða gerir það að verkum að fjárfestingar 
þeirra henta vel til fjármögnunar með grænum og félagslegum skuldabréfum. Reykjavíkurborg þarf að velja 

verkefni til fjármögnunar með grænum skuldabréfum, því margar fjárfestingar Reykjavíkurborgar falla ekki 
undir græna umgjörð hennar. Önnur fyrirtæki í B-hluta gætu jafnframt fjármagnað sig beint með grænum lánum 
til dæmis í gegnum Lánasjóð sveitarfélaga. Einnig hafa viðskiptabankarnir verið að færa sig inn á þennan markað 
og verið að bjóða upp á grænt lánsfé. 

Eins og áður hefur komið fram var græn umgjörð skuldabréfa Reykjavíkurborgar sett fram árið 2018. Á þeim 
tíma var markaður með græn skuldabréf í startholunum. Síðan Reykjavíkurborg kom fram með sína umgjörð 
hefur verið talsverð gerjun og þróun í þessum málaflokki. Græna umgjörðin var skilgreind í samræmi við 
stefnumörkun Reykjavíkurborgar í umhverfismálum, þ.e. strangar kröfur eru gerðar til verkefna þannig að þau 
falli undir grænu umgjörðina. Fjárfestingar sem eru fjármagnaðar með skuldabréfum, sem eru gefin út skv. 
grænu umgjörðinni, þurfa að draga úr losun eða draga úr orkunotkun, þetta er skilyrði grænnar fjármögnunar. 
Eðli málsins samkvæmt getur einungis hluti fjárfestinga innan græna plansins talist innan grænnar umgjarðar 
þar sem þær draga ekki allar úr losun eða orkunotkun. Samkvæmt græna planinu eru grænar fjárfestingar og 
góð nýting fjármuna í fyrsta sæti í fjárfestingarátaki Reykjavíkurborgar næstu ár. Ennfremur kemur fram að 
þetta fjárfestingarátak verði fjármagnað með útgáfu grænna skuldabréfa og forgangsröðun og val verkefna taki 
mið af því.  

Í grænu umgjörð Reykjavíkurborgar eru gerðar miklar kröfur til bygginga á vegum Reykjavíkurborgar. BREEAM 
vottun byggingaframkvæmda sem hófust árið 2017 eða síðar þurfa að vera með „excellent“ eða „outstanding“ 
vottun. Í núverandi umgjörð er ekki opið fyrir aðrar vottanir, sem Svans eða LEED vottun. Að mati starfhópsins 
er tímabært að horfa til endurnýjunar grænu umgjarðarinnar, m.a. til að horfa til fleiri viðurkenndra vottana. 
Lagt er til að leita eftir samstarfi og ráðgjöf frá Circular/KPMG vegna þess. Ný og/eða endurbætt umgjörð myndi 
fanga betur verkefni sveitarfélaga og jafnvel ná yfir verkefni sem eru af samfélagslegum toga.  

4.2.  GRÆN ALÞJÓÐLEG FJÁRMÖGNUN  

Starfshópurinn telur ástæðu til að ætla að áhugi sé meðal alþjóðlegra fjármálastofnana að taka þátt í að 
fjármagna græn verkefni hér á landi. Að mati starfhópsins þyrfti að undirbúa slíka vegferð vel, útbúa kynningar á 
fjárhagsstöðu fyrirtækja og mögulegum  verkefnum. Að sama skapi þyrfti að fara fram skoðun á fýsileika erlendra 
lána með tilliti til áhættu og viðskiptakjara. Starfshópurinn telur raunhæft að ýta þessum samskiptum úr vör á 
vetri komanda. 

 

 

5. FRÁ ÞÖRF TIL FJÁRMÖGNUNAR 

Til að greina fyrirkomulag grænna innkaupa, verkefni og mögulegar umbætur, var ákveðið að kortleggja ferlið 
“frá þörf til fjármögnunar” sem rammar inn innkaupaferlið með heildstæðum hætti. Þessi kortlagning er 
mikilvæg til að fá heildstæða yfirsýn yfir samhengi og ábyrgð. Hingað til hefur ferlið verið skráð í bútum í 
gæðahandbók Fjármála- og áhættustýringarsvið (FAS) undir eignaskrifstofu, innkaupskrifstofu, fjárstýringu og 
bókhald en aldrei sett saman sem ein heild. Þetta ferli á einkum við um fjárfestingar sem eru eignfærðar en getur 
átt við um önnur innkaupaferli á vörum og þjónustu. Allir hlutaðeigandi ábyrgðaraðilar komu að gerð þessa 
innkaupaferils “frá þörf til fjármögnunar” þ.e.a.s. eignaskrifstofa, skrifstofa framkvæmda og viðhalds, 
fjármálastjóri umhverfis- og skipulagssviðs, bókhaldskrifstofa, fjárstýringar- og innheimtuskrifstofa og 
innkaupaskrifstofa.  Ferlið er kortlagt með hliðsjón af Reykjavíkurborg en allar sömu aðgerðir eiga við um 
innkaupaferla B-hluta fyrirtækja.  

Það var mörgum orðið ljóst að það væri komin tími til að endurskoða ferilinn í heild, sérstaklega varðandi það að 
tengja saman græna fjármögnun. Þegar græn umgjörð borgarinnar var gefin út var ekki stefnt að því að 
fjármagna græn verkefni jafnóðum. Þetta var bæði vegna þess að markaðurinn var tiltölulega nýr og 
nauðsynlegt var að fá reynslu og fullvissu í að þau verkefni voru áætluð græn fyrirfram yrðu græn að lokum. Talið 
var rétt að verkefnin væru orðin mælanleg græn í raun áður en fjármögnun hæfist með skuldabréfaútgáfu.  

Núna er komin reynsla, bæði innan borgarinnar, og almennt í grænni skuldabréfaútgáfu sem gefur tækifæri til 
að fjármagna græn verkefni jafnóðum með grænum skuldabréfum. Það kallar á endurskoðun á verklagi. 

5.1.  VERKFERLIÐ FRÁ ÞÖRF TIL FJÁRMÖGNUNAR Í DAG 

Á mynd 1 er ferlið frá þörf til fjármögnunar eins og því er háttað hjá A- hluta borgarinnar.  Við kortlagningu á 
ferlinu er rýnt og parað saman á hvaða tímapunkti tekið er tillit til stefna og umgjarðar borgarinnar, sbr. neðsta 
flæðilínan.  

 

Mynd 1. Núverandi ferli 

Ferlið er rekið þannig: Þörf kviknar á fagsviðum t.d. þörf á nýjum skóla hjá skóla- og frístundasviði. Viðkomandi 
fagsvið rýnir fjárfestingaþörf sína og fer yfir með fulltrúum eignaskrifstofu og umhverfis- og skipulagssviðs sem 
vinnur frumkostnaðaráætlun og þarfagreiningu með frumathugunardeild skrifstofu framkvæmda og viðhalds 
og eignaskrifstofu, sbr. verklagsreglu FMS-VLR-048 Fjárfestingaáætlun. Ef um hugbúnað væri að ræða myndi 
þarfagreiningin eiga sér stað með Þjónustu- og nýsköpunarsviði (ÞON) og verkefnastjórum þeirra. Um leið og 
verkefnið verður til er gerður vísir að því í fjárfestingaáætlun fái það brautargengi inn á áætlun og er hún síðan 
stöðugt uppfærð þangað til verkefnið kemst í sína endanlegu mynd. Ábyrgðin á kröfum og endanlegri útfærslu 
er hjá eignaskrifstofu sem fer með eigendafyrirsvar fyrir hönd borgarinnar, en uppsetning krafna er hjá skrifstofu 
framkvæmda og viðhalds í verkframkvæmdum og í tæknibúnaði hjá ÞON, en skilgreining á þörfinni er hjá 
fagssviði hverju sinni.  

5.2.  UNDIRBÚNINGUR 

Undirbúningur á fjárfestingum er mikilvægasti þáttur þeirra. Þar eru þarfirnar skilgreindar, gerð grein fyrir 
valkostum, kostnaður áætlaður og  val á innkaupaferli. Fjármögnun er að einhverju leyti partur af upphafinu, en 
það er hvergi skilgreint í skjöluðum ferlum. Fagsvið, eignaskrifstofa og svo framkvæmdaraðili, hvort sem það er 
umhverfis- og skipulagssvið eða þjónustu- og nýsköpunarsvið ber skylda til að kynna sér allar þær stefnur sem 
borgin hefur sett sér, lög, reglur, grænnar umgjörðar ef fjármagna á fjárfestingu með grænum fjármunum 
o.s.frv. Á undirbúningsstigi eru teknar allar þær ákvarðanir sem móta allt annað sem á eftir kemur. Þegar unnið 
er með fjárfestingar sem fara í gegnum opinber innkaup takmarkað svigrúm til breytinga eftir að útboði er lokið. 
Þess vegna er undirbúningur í opinberum innkaupum mjög mikilvægur, og ætti að taka tillit til allra þátta sem 
eftir koma. Sem dæmi, ef ekki er tekið tillit til umhverfissjónarmiða á undirbúningsstigi, er nær ómögulegt að 
gera það á næstu stigum á eftir, er varðar rekstur eða fjármögnun. 

Á undirbúningsstigi skiptir miklu máli að verkefni séu skilgreind í upplýsingakerfum borgarinnar. Með því er 
meðal annars átt við tímanlega merkingu grænna verkefna í bókhaldi en það auðveldar samhliða fjármögnun á 
grundvelli grænnar umgjarðar.  



10 
 

5.3.  INNKAUP 

Þegar undirbúningi er lokið kemur að gerð útboðsgagna. Þegar útboðsgögn eru tilbúin tekur innkaupaskrifstofa 
við þeim og rekur það innkaupaferli sem hentar viðkomandi innkaupum hverju sinni. Oftast er farið í hefðbundið 
opið útboð. 

Eftir að innkaupaferli er lokið og niðurstaða komin á hreint í samræmi við útboðsgögnin er kominn á bindandi 
samningur. 

5.4.  FRAMKVÆMD 

Eftir að samningur er komin á, hefst sá tími sem samningur er í rekstri. Hver og einn kaupandi ber ábyrgð á rekstri 
og samningsstjórnun á sínum samningi. Á þessu stigi er unnið samkvæmt útboðsgögnunum sem voru gerð í 
samræmi við þarfagreiningu og undirbúning verkefnisins. Ef ekki var tekið tillit til stefnu borgarinnar eða 
viðkomandi fyrirtækis á undirbúningsstigi getur verið mjög erfitt eða ómögulegt að koma því að eftir að 
samningur komst á og er kominn í rekstur. Í rekstri þarf að taka á móti reikningum og bóka þá.   

5.5.  FJÁRMÖGNUN  

Fjármögnun er með tvennum hætti. Þegar gefin eru út hefðbundin skuldabréf þá er afrakstur útboðs greiddur 
inn á reikning borgarinnar, fjármagnið fer  strax í notkun og stýrist af fjárþörf hvers tíma. Þegar gefin eru út græn 
skuldabréf þá er verið að fjármagna tilteknar fjárfestingar sem falla að grænu umgjörðinni svo lánsfé sem aflað 
er með þeim hætti getur þurft að bíða á sér bankareikningi þar til samþykkt hefur verið að fjárfesting falli undir 
græna umgjörð eða fjárfestingar eru fjármagnaðar eftir á, sem hefur verið raunin.  

Hlutverk valnefndar er að gera tillögu til borgarráðs um þau verkefni sem uppfylla kröfur sem græna umgjörðin 
gerir og fjármagna má með grænum skuldabréfum Reykjavíkurborgar. Við ákvarðanatöku valnefndar ber henni 
að leita umsagnar fagaðila hjá umhverfis- og skipulagssviði eða ytri fagaðila ef nauðsyn krefur varðandi það 
hvort verkefnið stenst kröfur skv. grænu umgjörðinni. Miðað er við að einungis þær tillögur komi til kasta 
borgarráðs sem valnefndin samþykkir samhljóða. 

5.6.  TÆKIFÆRI Í ENDURBÆTTU FERLI FRÁ ÞÖRF TIL FJÁRMÖGNUNAR 

Starfshópurinn lagði áherslu á vinnu við að bæta núverandi ferli frá þörf fyrir innkaup eða fjárfestingu til 
fjármögnunar. Margt hefur þegar áunnist við að fá hlutaðeigandi aðila að þessu ferli. Endurbætt ferli má líta á 
sem heildstætt ferli sem dregur saman ábyrgð og hlutverk hagaðila frá undirbúningi til fjármögnunar. Mikil 
áhersla var lögð á að þau verkefni sem geta fallið undir græna skuldabréfaumgjörð séu afmörkuð í 
upplýsingakerfum borgarinnar strax í upphafi.  

Mynd 2. Endurbætt ferli 

Við gerð nýrra ferla er mikilvægt að átta sig á áhættunni. Sérstaklega þegar ferli er mjög líkt gamla ferlinu. Í 
endurbættu ferli eru áhættuþættir auðmerktir.   

Í ofangreindu ferli er áherslan á að ákvarða strax á undirbúningsstigi hvaða framkvæmd er tæk til fjármögnunar 
með grænum skuldabréfum. Lögð er mikil áhersla á að skráningar í upplýsingakerfin okkar þar á meðal að 
bókhaldskerfi séu með sem bestum hætti. Starfshópurinn telur að mikilvægt sé að fara í vinnu til að nýta 
upplýsingakerfin betur. 

Þótt hér sé eingöngu horft á ferlið frá A-hluta Reykjavíkurborgar geta öll B-hluta fyrirtækin tekið þetta ferli til 
sín og mótað, verkefnin eru í raun þau sömu þótt skrifstofurnar beri annað nafn. 

 

6. FJÁRMÁL FYRIRTÆKJA MEÐ EIGNATENGSL VIÐ REYKJAVÍKURBORG 

SORPA bs er byggðasamlag í eigu sveitarfélaga á höfuðborgarsvæðinu.  SORPA er framleiðslu-, umhverfis, 
þekkingar- og þjónustufyrirtæki sem hefur það hlutverk að annast og meðhöndla úrgang og að sinna þannig 
lögbundinni skyldu sveitafélaganna.  Undir það fellur rekstur á móttöku- og flokkunarstöð, urðunarstað og 
endurvinnslustöðvar ásamt nytjamarkaði.  SORPA bs er rekin án hagnaðarsjónarmiða með umhverfi, samfélag 
og hagkvæmni að leiðarljósi ásamt því að fyrirtækið stuðli að sjálfbærum gildum sem víðast í samfélaginu.     

Við innkaup samlagsins er byggt á meginreglum um jafnræði, gagnsæi og hagkvæmni þar sem m.a. er tekið tillit 
til gæða-, umhverfissjónarmiða og verðs.  SORPA hefur sett sér innkaupareglur 4 sem gilda um öll innkaup 
samlagsins og taka þær mið af lögum um opinber innkaup og meginreglum eigandastefnunnar sem má finna á 
heimasíðu samlagsins.   

Samlagið stendur frammi fyrir miklum árskorunum er varðar að hætta að urða og þarf samlagið að finna þeim 
úrgangi sem nú er urðaður annan farveg með bættri flokkun eða með útflutningi til brennslu.  Ein meginkrafan 
við útboðið á brennslu eru umhverfissjónarmið og meðhöndlun úrgangs á endastöð.  Þótt ekki sé um að ræða 
fjárfestingarverkefni, að þá er þetta skýrt dæmi um aukið vægi umhverfissjónarmiða við innkaup.  Einnig var 
gerð rík krafa um notkun vistvænna ökutækja og þá sérstaklega metan ökutækja með það að leiðarljósi að 
lágmarka kolefnislosun í nýlegu útboði samlagsins um þjónustu við endurvinnslustöðvar.    

                                                                        
4 https://sorpa.is/um-sorpu/innkaup  

https://sorpa.is/um-sorpu/innkaup

Samlagið stendur frammi fyrir töluverðum fjárfestingum á næstu árum, sbr. nýrri endurvinnslustöð að 
Lambhaga og tækjabúnaði sem umbreytir metangasi í fljótandi metan.  Báðar þessar fjárfestingar falla 100% 
undir skilyrði grænnar fjármögnunar.    

SORPA hefur til þessa lítið verið fjármagnað með grænum hætti í gegnum LSS eða græna umgjörð 
Íslandsbanka.  Það er því klárlega mikið tækifæri hjá samlaginu að mynda sér skýra stefnu er varðar græna 
fjármögnun verkefna til framtíðar.   

Orkuveita Reykjavíkur vinnur orku úr endurnýjanlegum auðlindum og rekur, í gegnum dótturfélög, rafveitu, 
hitaveitur, vatnsveitur, fráveitur og gagnaveitu. Samstæða OR starfar samkvæmt ítarlegri stefnumótun, meðal 
annars í umhverfismálum og samfélagsábyrgð. OR er aðili að Loftslagsyfirlýsingu Reykjavíkurborgar og Festu 
og hefur einsett sér að ná kolefnishlutleysi árið 2030. Jafnframt vinnur samstæðan að því að auðvelda öðrum að 
ná slíkum markmiðum með stuðningi við orkuskipti. Fjárfestingar OR eru að verulegu leyti viðhaldsfjárfestingar 
á orku- og veitukerfum fyrirtækjanna. Nánast allar þessar fjárfestingar geta fallið undir skilyrði grænnar 
fjármögnunar. OR hóf útgáfu grænna skuldabréfa árið 2019 og hefur einnig fengið viðurkenningu á því að hluti 
lánsfjármögnunar er grænn. Um þessar mundir er OR að endurskoða grænan fjármögnunarramma 
samstæðunnar með einföldun hans í huga. 

Strætó starfar á sviði almenningssamgangna og stefnir að kolefnislausum vagnflota 2030, fylgir stefnu 
stjórnvalda í loftslagsmálum og stuðlar að bættum lífsgæðum almennings. Strætó leitast við að vera leiðandi í 
orkuskiptum í samgöngum með því að fjárfesta í umhverfisvænum vögnum, s.s. rafmagns-, vetnis- og 
metanvögnum. Fyrirtækið stendur frammi fyrir fjárfestingum í nýjum strætisvögnum sem telja má að falli að 
öllu leiti undir skilyrði grænnar fjármögnunar, sem yrðu fyrstu vagnar fjármagnaðir með grænum hætti.  

Félagsbústaðir hf. hafa umsjón með uppbyggingu og rekstri félagslegs leiguhúsnæðis fyrir eiganda sinn, 
Reykjavíkurborg. Félagið leigir út almennt félagslegt leiguhúsnæði, húsnæði fyrir fatlað fólk, húsnæði fyrir 
heimilislausa með miklar og flóknar þjónustuþarfir ásamt þjónustuíbúðum fyrir aldraða. Uppbygging og fjölgun 
íbúða tekur mið af húsnæðisáætlun Reykjavíkurborgar og áherslum borgaryfirvalda í málaflokknum. 
Húsnæðisáætlun Reykjavíkurborgar fyrir árin 2018 til 2022 gerir ráð fyrir aukningu í málaflokknum sem nemur 
600 íbúðum sem þýðir að félagið stendur frammi fyrir miklum fjárfestingum. Félagsbústaðir hafa allt frá árinu 
2019 fjármagnað sig með útgáfu félagslegra skuldabréfa og voru fyrstir aðila á Íslandi til að gefa út slík skuldabréf 
og gefa út umgjörð fyrir útgáfu félagslegra skuldabréfa (Social Bond Framework). Sustainalytics veitti 
umgjörðinni óháð álit (Second-Party Opinion) og mat hana trúverðuga og áhrifamikla ásamt því að vera í takti 
við Social Bond Principles 2018. 

Faxaflóahafnir er sameignarfyrirtæki sem stofnað var árið 2004. Fyrirtækið er í eigu Reykjavíkurborgar, 
Akraneskaupstaðar, Hvalfjarðarsveitar, Borgarbyggðar auk Skorradalshrepps. Fyrirtækið tók til starfa á árinu 
2005 við sameiningu hafnanna í Reykjavík, Akranesi, Grundartanga og Borgarnesi. Rekstur fyrirtækisins felst í 
rekstri hafnarþjónustu, hafnarvirkja, lands og lóða auk húseigna. Hafnarþjónustan rekur dráttarbáta, vita og 
sæmerki, hafnavogir, hafnsöguþjónustu, festaþjónustu auk sölu á raforku og vatni til skipa. Rekstur hafnarvirkja 
felst í nýbyggingum, viðhaldi og umhirðu á hafnarmannvirkjum. Rekstur lands og lóða felst í gatna- og lóðagerð 
á hafnarsvæðum auk viðhalds og umhirðu gatna og opinna svæða.  

Umhverfismál eru enn sem fyrr vaxandi þáttur í starfsemi Faxaflóahafna sf. Frá árinu 2007 hafa Faxaflóahafnir 
fært grænt bókhald, og frá árinu 2013 staðið að sjávargæðamælingum á hafnarsvæðum fyrirtækisins og 
útblástursbókhaldi skipa frá árinu 2016. Faxaflóahafnir sf. starfræka umhverfisstjórnunarkerfi og 
öryggisstjórnunarkerfi sem eru vottuð samkvæmt ISO staðli, sem undirstrikar mikilvægi þessa málaflokks í 
starfseminni, en leggur jafnframt skyldur á herðar fyrirtækinu að vinna samkvæmt þessum viðurkenndu 
stöðlum.  

Faxaflóahafnir sf. leggja áherslu á að vera leiðandi í umhverfismálum. Fyrirtækið stuðlar að því að dregið sé úr 
neikvæðum umhverfisáhrifum frá starfseminni, vinnur að stöðugum umbótum og að fylgst sé með frammistöðu 
í umhverfismálum. Starfsemi Faxaflóahafna er vottuð samkvæmt alþjóðlega umhverfisstjórnunar staðlinum 
ISO 14001.  

Faxaflóahafnir leggja áherslu á að minnka umhverfisáhrif frá rekstri fyrirtækisins með því að nýta auðlindir á 
ábyrgan hátt, stuðla að minni losun gróðurhúsalofttegunda, draga úr magni úrgangs, stuðla að endurvinnslu 
hans og að förgun fari fram á ábyrgan hátt.  

Grænt bókhald fyrirtækisins heldur utan um  upplýsingar um árangur Faxaflóahafna í umhverfismálum og þá 
sérstaklega loftslagsmálum. Fyrir árið 2020 er stuðst við alþjóðlega viðurkennda aðferðafræði, Greenhouse Gas 
Protocol (GHG Protocol) líkt og fyrst var gert árið 2018, til að sýna á skilmerkilegan máta afleidd umhverfisáhrif 
frá rekstri fyrirtækisins ofar og neðar í virðiskeðju þess. 

Verkefni Faxaflóahafnir hafa til þessa ekki verið fjármögnuð með grænum hætti í gegnum LSS eða græna 
umgjörð Íslandsbanka en framtíðarverkefni gætu vel fallið að slíkri fjármögnun þ. a. tækifæri Faxaflóahafna eru 
vissulega til staðar sé litið til lengri tíma.  

 

 

7. NIÐURSTAÐA OG TILLÖGUR – FRÁ ORÐUM TIL ATHAFNA 

Starfshópurinn leggur til nokkrar tillögur til úrbóta í grænu verklagi Reykjavíkurborgar.  

 

7.1.  TÍMABÆR ENDURNÝJUN VERKFERLA 

Starfshópurinn leggur til að endurbætt ferli frá þörf til fjármögnunar verði innleitt með það að markmiði að 
tryggja grænni innkaup og huga að fjármögnun grænna verkefna strax á undirbúningsstigi.  

7.2.  NÝTING UPPLÝSINGAKERFA 

Mikilvægt er að tryggja að upplýsingakerfin haldi utan um þau verkefni sem falla undir græna 
skuldabréfaumgjörð til að auðvelda gagnaöflun og gegnsæi.   

7.3. SAMFÉLAGSLEG UMGJÖRÐ UM FJÁRMÖGNUN 

Þá telur starfshópur tilefni til þess að skoða hvort verkefni borgarinnar séu frekar til þess fallin að falla undir 
samfélagslega skuldabréfaumgjörð heldur en græna skuldabréfaumgjörð. Hlutverk borgarinnar spannar vítt 
svið og fellur jafnvel frekar undir samfélagslega skuldabréfaumgjörð fremur en græna. 

7.4.  INNKAUPASTEFNA  TIL GRÆNKUNNAR  

Innkaupareglur borgarinnar taka mið af lögum um opinber innkaup, starfshópurinn leggur til að Reykjavíkurborg 
setji fram áherslur sem leiða til sjálfbærari innkaupa í innkaupastefnu Reykjavíkurborgar sem yrði fylgt eftir með 
útfærðri aðgerðaáætlun með mælanlegum markmiðum. 

8.1 VIÐAUKI  

 

Núverandi ferli frá þörf til fjárfestingar 

Ferli frá þörf til fjárfestingar með skýringum 

Endurbætt ferli frá þörf til fjárfestingar 

